Профессор міндетін атқарушы, тарих ғылымдарының кандидаты Т. Е. Картаеваның  «Сыр өңірі қазақтары: тарихи-этнографиялық зерттеу. ХІХ ғасырдың екінші жартысы  – ХХ ғ. басы» атты 2 томдық монографиясына (Алматы, Қазақ университеті, 1 том. 298 б. 18, 625 б.т.); 2 том. 325 б. 20,312 б.т. ISBN 978-601-04-0473-1; ISBN 978-601-04-0472-4) аннотация
  әл-Фараби атындағы ҚазҰУ археология, этнология және музеология кафедрасының профессоры міндетін атқарушы, тарих ғылымдарының кандидаты Тәттігүл Ерсайынқызы Картаева ғылыми айналымға ендірген «Сыр өңірі қазақтары: тарихи-этнографиялық зерттеу. ХІХ ғасырдың екінші жартысы  – ХХ ғ. басы» атты 2 томдық монографиясы Сыр өңірі қазақтарының тарихи-этнографиясын ғылыми тұрғыда және далалық этнографиялық экспедициялық игеру нәтижесінде жазылған. Зерттеу жұмысында Сыр өңірі қазақтарының  тарихи-этнографиясының деректемесі мен тарихнамасына талдау жасалған, сыни көзқарас берілген. Зерттеу нысанасына алынған тақырып алғашқы авторлар мен саяхатшылар зерттеулері, экспедициялық материалдар, кеңестік дәуірдегі зерттеулер, архивтік құжаттар, музейлік заттық мәдениеттер, фотоқұжаттар негізінде сараланған. Сыр өңірінде ХІХ ғасырдан бастап жүргізілген ғылыми, экспедициялар материалдары ғылыми өңделіп, игерілген.  
Монография келесідей тараулардан тұрады: 1 томы: «Сыр өңірі қазақтары тарихи этнографиясының тарихнамалық және деректанулық мәселелері»; «Сыр өңірінің этногеографиясы және тарихи демографиясы»;  «Дәстүрлі мал шаруашылығының сипаты»; 2 томы: «Егіншілік және қосалқы шаруашылықтардың дамуы»; «Сыр өңірі қазақтарының дәстүрлі мәдениеті» атты тараулардан тұрады. Әр томның соңында қарастырылған тақырыпқа орай қорытынды берілген. Сондай-ақ, монографияның ішкі мазмұнын ашатын  әрбір бөлім мен тақырып авторлық тұжырымдармен қорытындыланған. Монографияның қосымша бөлімінде зерттеу нысанасына алып отырған аймақтың тарихи-этнографиялық картографиясының тақырыптық салаларына авторлық жаңғыртпалар жасалған, фотоқұжаттар тізбегі жасалып, олар тақырып бойынша топтастырылған, зерттеу нысанына алып отырған мәселелерді фото және картографиялық деректермен айғақтау жүзеге асырылған, сондай-ақ зерттеу хронологиясына дейінгі кезеңмен байланыстырып отырған. Авторлық карталар ұсынылған. Қосымшалар алфавиттік жүйеде А дан О әріпіне дейін бөлінген.
Сыр өңірі қазақтарының ру-тайпалық құрамына қатысты жазба деректер жинақталған. Сыр өңірінде тарихи дәуірлердегі миграциялық ағымдардың жергілікті тайпалардың этникалық құрамының өзгеруіне әсері анықталған. Сыр өңірінде ру-тайпалардың этникалық құрамы мен этногеографиясы статистикалық, картографиялық деректер мен құжаттар арқылы негізделген, Сыр өңірлік ру-тайпалардың ХІХ ғасырдағы қоныстану аймағы мен қазіргі қоныстану аймағындағы сәйкестік анықталған. Зерттеу нысанасындағы аймақтағы байырғы қазақ ауылының сипаты мен түрлері, көшпелі және жартылай көшпелі мал шаруашылығының, отырықшы ауылдардың сипаты сараланған. Статистикалық комитеттердің тарихи демографиялық мәліметтеріне авторлық сараптаулар, талдаулар қамтылған.
Сыр өңірі қазақтарының мерзімдік қоныстарының аумағы кең болғандығы, қыстаулар Сырдария өзенінің екі жақ бетіндегі алқаптарды алып жатқандығы, көктеулік, күздеулік жерлері Қарақұм, Торғай уезі жерлерінде, жайлаулары Ырғыз, Қостанай, Ақтөбе, Торғай, Атбасар уездері жерлерін қамтығандығы ашып көрсетілген. Перовск және Қазалы уездері қыстауларының тарихи атауларының жинағы жасалып, әр болыс бойынша бір ізге түсірілген. Көктеу, күздеу, жайлаулық жер-су аттары және мерзімдік жайылымдарды пайдалану мерзімдері, мерзімдік жайылымдардың әкімшілік жағынан қараған уезд, болыстары анықталып, кестеге түсірілген, әрі мерзімдік жайылымдарды пайдалану уақыты көрсетілген. Әр ру-тайпаның, әр болыс, ауыл мүшелері мерзімдік жайылымдарға дәстүрлі қалыптасқан көш жолдарымен жүріп отырғандығы,  «Сәтбай жолы», «Тау жолы», «Сарысу жолы», «Ұлытау жолы», «Ырғыз жолы», «Елек жолы» көш жолдарының бағыттары, көш жолының қашықтығы көрсетілген. Сондай-ақ егіншілік, балықшылық, аңшылық, ұсталық өнер, қолөнер, сауда-саттықтың дамуы, үй кәсіпшіліктерінің дамуы, соның ішінде кілем, ши тоқу  өнеріндегі аймақтық ерекшеліктер, құдық қазу ісінің аймақтық ерекшелігі қамтылады. Сыр өңірінің үстінен өтетін Орта Азия мен Батыс Еуропаны жалғап жатқан сауда-керуен жолдарының қалыптасуы, бағыттары, топографиясы, картасы берілген.
Сыр өңірі қазақтарының дәстүрлі мәдениетін саралау барысында тұрмыстық баспана, тұрмыстық және шаруашылық бұйымдар, киімдер, тағамдар жүйесінің аймақтық ерекшелігін көрсеткен. Сыр өңірі  қазақтарының дәстүрлі рухани мәдениетінің ерекшеліктері  халықтық білімдер жүйесінің сан-алуан қырлары сараланған. Отбасылық әдет-ғұрыптардың аймақтық ерекшеліктері қонағасы беру, той өткеру, бала тәрбесі, келіндер дәстүрі, енші беру, ерулік, қарулық беру сияқты ғұрыптық жүйелермен ерекшеленеді. Бақсылық өнердің Сыр өңірінде қазақ жерінің басқа өңірлеріне қарағанда кең таралуы жайлы алғашқы авторлық және жеке экспедициялық зерттеулер нәтижесі сарапталған. Наным-сенімдер мен ырым-тиымдар жүйесінің дәстүрлі шаруашылыққа, аң-құсқа, мифологиялық аңыз бейнелерге, діни ғұрыптарға, отбасылық тәрбиеге қатыстылығы қаралған. Ислам дініне дейінгі реликтер жүйесінің күнделікті тұрмыста орын алуы және оның мәні ғылыми тұрғыда зерделенген. Құда түсу мен некелесу дәстүріндегі жоралғылардың, беташар рәсіміндегі аймақтық ерекшеліктерін және көне дәстүрлер жиынтығының негізгі элементтерін ашып көрсеткен. Өлікті жерлеу, аза тұтуға қатысты жосын-жоралғылар жүйесі, бейіт тұрғызу ерекшелігі сарапталған. Сыр-Арал өңірінің өз ішіндегі ішкі аймақтық ерекшеліктерді де анықтаған, аймақтық этнографиялық сөздер әр тақырып аясына топтастырылған. 
Сыр өңірі қазақтарының тарихи-этнографиясын осылай бірнеше бағыттарда саралай қарап, оны біртұтас еңбек ретінде «аймақтық этнография» бағытында қарастырудың, сол арқылы қазақ жерінің басқа өңірі қазақтарымен айырмашылығын, дәстүрлі тұрмысты айқындаудың ғылым үшін маңызы зор. Осы монографияның мазмұнындағы мәліметтер Сыр өңірін «этнографиялық аймақ», «қазақи аймақ» ретінде тануға толық мүмкіншілік береді. 
